
NOTA DE PRENSA


[bookmark: _GoBack]RIBADUMIA ACOLLE ESTE SÁBADO A INAUGURACIÓN DA REDE DE REFUXIOS PARA MORCEGOS AIB DO SALNÉS

· A iniciativa ambiental impulsada pola Asociación Ideas de Bombero creará un corredor de 59 caixas-refuxio ao longo de 3,3 quilómetros dende Os Castaños ata o Club Náutico
· O Concello colabora nesta xornada de voluntariado que busca fomentar a biodiversidade e a conservación dos ecosistemas

Ribadumia. Mércores, 11 de marzo. Ribadumia acollerá este sábado, 14 de marzo, a inauguración da Rede de Refuxios para Morcegos AIB do Salnés, unha iniciativa ambiental impulsada pola Asociación Ideas de Bombero coa colaboración do Concello de Ribadumia.

A actividade consistirá nunha xornada de voluntariado ambiental na que se procederá á colocación das primeiras sete caixas-refuxio para morcegos, coas que se dará comezo a un proxecto máis amplo que contempla a instalación dun total de 59 refuxios ao longo dun corredor de 3,3 quilómetros.

Este corredor ecolóxico irá dende a rotonda dos Castaños, continuando pola contorna do río Umia ata a zona do Náutico de Cabanelas, cun total de 13 puntos de instalación nos que se distribuirán grupos de entre tres e sete caixas.

O obxectivo desta iniciativa é favorecer o asentamento de morcegos arborícolas e fisurícolas en áreas nas que existe escaseza de refuxios naturais debido á perda de hábitat ou á presenza de masas forestais novas sen ocos naturais.

Os morcegos desempeñan un papel fundamental nos ecosistemas, xa que, xunto coas aves insectívoras, son os principais vertebrados depredadores de insectos. A súa presenza contribúe ao control biolóxico de pragas, evitando que determinados invertebrados cheguen a converterse nun problema para os ecosistemas forestais e agrícolas.
Ademais da xornada de colocación, o proxecto inclúe a posibilidade de que a cidadanía apadriñe unha das caixas-refuxio cunha achega de 20 euros, destinada a cubrir os custos de construción. Cada refuxio contará cunha pequena placa de madeira co nome da persoa ou persoas que realizaron a doazón.

A organización tamén realizará un seguimento e avaliación continuos da ocupación das caixas, co fin de coñecer o impacto da iniciativa e introducir melloras no proxecto. As persoas interesadas en colaborar ou obter máis información poden contactar coa organización a través do teléfono 671 442 979 ou seguir as actualizacións nas redes sociais da asociación.

Dende o Concello de Ribadumia animamos á veciñanza a participar nesta iniciativa, que contribúe a poñer en valor o patrimonio natural do municipio e a fomentar a implicación cidadá na conservación do medio ambiente.

